1624 Farrago: Í nóvember féll í stormi dómkirkjan á biskupssetrinu Hólum nyrðra. Einnig sama ár hrundi kirkjan á Bessastöðum syðra (situr höfuðsmaður þar). Sömuleiðis voru svo miklir jarðskjálftar, að mönnum og skepnum lá við grandi, en nokkrir bæir hrundu alveg. ... Sama ár, þremur eða fjórum stundum fyrir dagrenning, reið óskapa jarðskjálfti á Suðurlandi, svo að jafnt skepnur og menn óttuðust bráðan dauða. Vér fundum eftir það mörgum sinnum kippi, en miklu vægari. Aftur sama ár kollvarpaði og huldi fjallskriða að nóttu meira en helminginn af bænum Yzta-Skála í Holtssókn; þjuggu þar sjö barna foreldrar; aðeins foreldrunum varð bjargað með lífi, þannig að þau voru dregin hálfdauð úr aurleðjunni. Þegar móðirin daginn eftir sá, hvernig um börnin hafði farið, lét hún guðrækilega líf við dauða, og þannig liggur hún í einni gröf  ásamt þeim; en maðurinn lifir eftir og þjakast af hörmum sínum. 

Sjávarborgarannáll (frá 1609-1627 er hann útdráttur úr týndum annál frá Grindavík): Á Vesturlandinu alls staðar á féll þungur vetur.

Ballarárannáll: Var vetur mjög harður. Grasár, en heyskemmdir víða um sumarið fyrir. Þá um haustið um Mikaelsmessuleytið kom afbært fújk, svo eg missti þá út í sjó 50 fjár í Ásgarði. ... Þá féll Hóladómirkja. 

 Skarðsárannáll: Vetur afbragðsgóður frá jólum. Fljótur og mikill grasvöxtur, vaxið sóleyjargras í Skagafirði í síðustu viku vetrar, og þá höfðu fuglar vorpið; nógleg egg fundin. Kranksamt sumar, dó margur maður, votsamt, heyjaðist lítt. Vetur harður til jóla, jarðleysi, féllu útigangspeningar. 

1625 Farrago: Flóð af vatni, ösku og eldi, stafaði frá hristingi og sprengingum fjallana, flæddi yfir héraðið milli Vers og Mýrdals, svo sem Helvad hefur skýrt frá á dönsku. Sama ár fórust undir Jökli tvö fiskiskip með áhöfnum; eftir létust 12 ekkjur og 40 munaðarleysingjar.

Ballarárannáll: Flutti eg mig til Ballarár.  

Skarðsárannáll: Jarðbannsvetur mikill með spillingablotum. Dó allt kvikfé manna víðast um Ísland, sem ekki hafði hey, færleikar átu veggi og velli, hræ og hauga, stoðir og stokka. Kom ís á góu, lá til alþingis. Hvalrek nokkur. Linun kom fyrst hin 5. Martii, þó spillti aptur. Kom fjúkhríð á Mattheusarmessudag. Varð úti og kól til dauðs séra Jón Gíslason kirkjuprest á Möðruvöllum í Hörgárdal. Tvo menn kól á Tjörnes, annan til dauðs en annan til örkumla. Snjóflóð féll í Bárðardal á Stóruvelli, tók 3 hús, varð undir ein stúlka og dó, búandinn komst undan örkumlamaður. Alls urðu úti 9 menn þar norður, sumir dóu, aðrir örmukumlaðir. ... Grassumar var mikið. 

1626 Ballarárannáll: Þá var hinn bezti vetur. Vor hart. Grasár gott, þó seint sprytti. ... Þá spratt nýtt gras víst á þorra. 

Sjávarborgarannáll: Þann 5. Octobris og etc. féll svo fádæmalegt regn úr lofti um flestar sveitir, sérdeilis á Vestfjörðum víðast, að öngvir menn (þá lifandi) mundu slíkt. Féllu skriður svo miklar, að margar jarðir og pláss heil stórlega sköðuðust. Ár og vatnsföll höfðu stóran yfirgang, ruddu upp grjóti, aur og sandi, aftakandi víða allar engjar og eyrar, einkum í Bjarnadal vestur. Ath. útg.: Þetta mun vera tekið úr annál Sveins Símonarsonar í Holti í Önundarfirði). 

Skarðsárannáll: Vetur afbragðsgóður frá jólum. Hart vor. Selafengur á Skaga á ísi. Tveir skiptapar vestur í Buðlungavík; á þeim skipum 11 menn. Drukknun 6 manna í Lóni, tveir komust frá. 

Vallholtsannáll: Vetur góður víðast um sveitir. Selavor mikið.

